
ELL 02-03(p.1) 

Y Pwyllgor Addysg a Dysgu Gydol Oes     
 
Ysgol y Dyfodol 
 
        
 
 
 
Cyflwyniad 
 
1.  Mae’r Awdurdod yn croesawu’r cyfle i gyfrannu i’r adolygiad polisi hwn. Yn ein 

tystiolaeth, rydym yn canolbwyntio ar y saith mater a nodwyd gan y Pwyllgor 
ond rydym wedi ehangu’r pedwerydd mater i gynnwys asesu. 

 
Ein Gweledigaeth 
 
2.  Rhaid i godi safonau fod wrth wraidd unrhyw newidiadau disgwyliedig. Bydd 

rhaid i ysgol y dyfodol fod yn ganolfan ragoriaeth mewn addysgu a dysgu. 
Dylai’r materion a nodir gan y Pwyllgor gael eu datblygu gyda’r nod 
cyffredinol hwn mewn cof. I weithredu unrhyw gynnig mae angen adeiladu ar 
arferion presennol, a’u cynnal gan adnoddau priodol o ran hyfforddiant a 
chyllido. 

 
Mater 1: Yr ysgol fel Adnodd Cymunedol  
 
3.  Bydd yr ysgol fel adnodd cymunedol yn hanfodol i ddysgu gydol oes yn y 

dyfodol. Mae’r canlynol yn elfennau allweddol mewn defnydd o’r fath: 
• dylai’r adeiladau fod ar gael drwy gydol y flwyddyn; 
• gwneud defnydd lluosog o adeiladau, i sicrhau cyfleoedd cyfartal a 

chynhwysiant cymdeithasol, yn arbennig mewn perthynas â mynediad i 
Dechnoleg Gwybodaeth a Chyfathrebu (TGCh); a  

• ehangu’r adeiladau presennol a dylunio adeiladau newydd i gydweddu ag 
anghenion dysgu y gymuned gyfan. Efallai y bydd hyn yn golygu ailfeddwl 
am y bensaernïaeth i gael adeiladau cynaliadwy sy’n effeithlon yn eu 
defnydd o ynni. 

 
4.  Er mwyn i’r weledigaeth hon ddod yn realiti, bydd angen seilwaith effeithiol i 

reoli safleoedd y cyfleusterau hyn, ynghyd â chyllid digonol i sicrhau y cânt eu 
cynnal a’u cadw a’u datblygu. Rhaid i ni geisio osgoi rhoi baich ychwanegol ar 
yr elfen ‘ysgol’ o’r safle. 

 
5.  Wrth ddefnyddio’r ysgol fel adnodd cymunedol, mae potensial i ehangu’r 

cwricwlwm a gwella safonau ac ansawdd dysgu.Yn arbennig, gallai arwain at: 
• gynnydd yn yr amrywiaeth a’r defnydd o oedolion yn y gymuned gyda 

dysgwyr ifanc, gan gynnwys cysylltiadau agosach â busnesau. 
• ysgolion fel canolfan dysgu gydol oes ymhob cymuned - gan gynnwys 

dysgu parhaus, o bell, i oedolion ac electronig.  

6. Wrth i ysgolion ddod yn fwy o adnodd cymunedol ac wrth i 

ddisgyblion/myfyrwyr ddod yn ddysgwyr mwy annibynnol, efallai yr ystyrir 
“Ysgol y Dyfodol” fel “Cymuned Addysgol y Dyfodol”. Yn union fel y mae gan 
yr ysgol fwy o ran i’w chwarae yn y gymuned, mae gan y gymuned hefyd fwy 
o ran i’w chwarae mewn addysg pobl ifanc. 

 
7.  Wrth symud tuag at y dyfodol hwn, rhaid i ni adolygu trefniadaeth a strwythur 

y diwrnod ysgol, sydd wedi mynd yn anacronistig ac nad yw bellach yn 
cyflawni anghenion y gymdeithas fodern o bosibl. Dylid adolygu hefyd hyd ac 
amseriad tymhorau a gwyliau ysgol. Mae’r gwyliau hir presennol dros yr haf 
yn llesteirio cynnydd o ran dysgu i lawer o ddisgyblion. Efallai fod rhai termau 
yn rhy hir, a bod yr athrawon a’r dysgwyr yn rhy flinedig i ddefnyddio’r holl 
amser yn yr ysgol yn effeithiol. Hefyd, gan fod canran llawer uwch o’r 
boblogaeth yn awyddus i gael addysg uwch, mae galwadau i adolygu’r 
system bresennol fel bod mynediad i brifysgolion yn seiliedig ar ganlyniadau 
gwirioneddol ac nid rhai a ragwelir. Dylid ystyried yr holl ffactorau perthnasol 
gyda’i gilydd, gan fod yn rhaid gweithredu unrhyw newid radical i amseriad y 
flwyddyn ysgol ar sail Cymru a Lloegr (os nad yn ehangach), a dim ond 
achlysurol iawn y gall hyn ddigwydd. 

 
8.  Mae angen symud tuag at ysgolion mwy agored a llawn gwybodaeth sy’n 

gweithredu â chyfansoddiad mwy democrataidd, gan roi cyfrifoldeb mwy 
ystyrlon i bob dysgwr, yn unol a’u hoedran a’u haeddfedrwydd. Mae strwythur 
yn ddymunol i sicrhau bod dysgwyr a myfyrwyr yn dysgu’n effeithiol. Er 
hynny, o fewn y strwythur hwnnw, mae angen mwy o hyblygrwydd nag a geir 
ar hyn o bryd. I ddysgwyr hyd at 16 mlwydd oed, neu efallai 19, efallai y dylai 
ysgolion gael ‘oriau cyffredin’ pan gynigir llawer o’r cwricwlwm y mae 
ganddynt hawl iddo a’r opsiynau prif ffrwd, ond darparu dewis ehangach o 
opsiynau a gweithgareddau cyfoethogi y tu allan i’r “oriau cyffredin” hynny. 
Byddai gan y mathau hyn o drefniadau hefyd y potensial i fod o fudd 
ddysgwyr hŷn. 

 
Mater 2: Y defnydd o TG a’r datblygiadau yn y maes   
 
9.  Mae angen i Gymru harneisio manteision TGCh ar gyfer addysgu, dysgu a 

gweinyddiaeth. Mae angen i Gymru ddatblygu ei gallu cynhenid i ddefnyddio 
TGCh i’r eithaf mewn asesu a chymwysterau. Mae angen agwedd strwythurol 
ar hyn oll i sicrhau bod y seilwaith technegol ar gael mewn canolfannau yng 
Nghymru, gweithlu hyfforddedig a buddsoddiad wedi ei gynllunio. Bydd gan y 
Tasglu TGCh a benodwyd yn ddiweddar ran allweddol i’w chwarae yn hyn o 
beth. 

 
10.  Mae angen i ysgolion wneud cynlluniau ar gyfer: 

• defnydd ehangach o’r rhyngrwyd, gan roi mynediad i wybodaeth a 
chyfathrebu i ddysgwyr, gan gynnwys Cymru-on-lein, GcaD Cymru a 
gwefannau eraill; 

• datblygu llythrennedd gwybodaeth, fel y gall dysgwyr wybod sut a ble i 
gael yr wybodaeth berthnasol a sut i ddadansoddi’r wybodaeth honno yn 
feirniadol a mesur ei gwerth; 

• mwy o ystwythder mewn dosbarthiadau disgyblion - unigoleiddio nid 
safoni;  

• gwell cymorth i ddisgyblion galluog a dawnus, disgyblion  ag anghenion 
addysgol arbennig, darpariaeth drwy gyfrwng y Gymraeg, pynciau 
lleiafrifol a Saesneg fel iaith ychwanegol; 

• dewis ehangach o gyrsiau drwy ddefnyddio fideo-gynadledda a bwrdd 
gwyn 
rhyngweithiol a phob athro /disgybl wedi cael hyfforddiant ar sut i’w 
defnyddio; 

•  rhai chwiliadau a gwaith ymarferol i’w wneud yn rhithwir; 
•  gwaith cartref i’w anfon a’i ddychwelyd drwy e-bost neu ar ddisg; a  
•  chyfleoedd hyfforddi a datblygu ehangach i staff. 

 
11.  Gallai ysgolion i wella eu trefniadau gweinyddol drwy, er enghraifft: 

• becynnau sy’n sicrhau bod yr ysgol yn cael ei rhedeg yn effeithlon, gan 
ryddhau athrawon i ganolbwyntio ar addysgu, e.e. monitro triwantiaeth 
drwy ddefnyddio cofrestrau electronig ar gyfer gwersi; a  

• systemau ar gyfer cadw, cyflwyno ac adfer data ynghylch disgyblion a 
myfyrwyr, yn lleol ac yn genedlaethol, gan gynnwys cymwysterau 
cenedlaethol. 

 
Mater 3: Dulliau addysgu  
 
12.  Bydd disgyblion a myfyrwyr yn dysgu orau pan fo’u hathrawon a’u darlithwyr 
yn: 

• deall anghenion y dysgwyr y maent yn gyfrifol amdanynt a’r dull o ddysgu 
sy’n fwyaf addas iddynt (nid yw’r un peth yn addas i bawb); 

• deall sut i gael y manteision mwyaf o’r gwahanol fathau o arddulliau 
dysgu; ac 

• adnabod pwysigrwydd lles emosiynol dysgwyr. 
 
13.  Mae angen i ni felly greu amgylcheddau dysg: 

• lle y caiff gwahanol fathau o ddeallusrwydd eu meithrin - nid oes un 
fersiwn gywir o ragoriaeth; 

• lle y caiff pob dysgwr ei drin fel un galluog a thalentog - ceisir dod o hyd 
i alluoedd pob unigolyn a’u cydnabod; 

• lle y mae athrawon a disgyblion yn cydnabod gwerth cymryd risgiau a 
chydweithio; 

• lle mae myfyrwyr yn mynd ar drywydd problemau ac mae ganddynt 
reolaeth dros bwrpas, cynnwys,  ffurf a chyflymder dysgu; a  

• lle y caiff annibyniaeth ei annog. 
 
14.  Bydd y dulliau addysgu yn cynnwys: 

• roi mwy o ffocws ar fyfyrwyr unigol; 
• pwysleisio’r broses o ddysgu,   

 
A bydd yn herio’r rhagdybiaethau canlynol: 
 
• “mae ysgolion yn cywiro diffygion” 

• “yn y pen yn unig y mae dysgu” 
• “mae pawb yn dysgu yn yr un ffordd” 
• “dim ond yn y dosbarth y mae dysgu’n digwydd” 
• “mae yna unigolion “clyfar” a “thwp”. 

Mater 4: Cwricwlwm ac Asesu   
 
15. Seiliwyd y cwricwlwm ysgol yn draddodiadol ar nifer o bynciau unigol. Mewn 

cymdeithas sy’n newid ac yn datblygu, mae ysgolion yn darparu mwy a mwy 
o ddysgu nad yw’n ffitio’n dwt o fewn y pynciau hyn - megis addysg bersonol 
a chymdeithasol (ABCh), cynaliadwyedd, cyfle cyfartal, sgiliau sylfaenol, 
allweddol ac angenrheidiol, ac, i ddysgwyr hŷn, addysg gyrfaoedd ac addysg 
yn gysylltiedig â gwaith. Mae’r risg o orlwytho difrifol yn amlwg. 

 
16.  Hefyd, mae’r systemau presennol o brofion a chymwysterau, ynghyd â’r meini 

prawf dewis ar gyfer addysg uwch yn canolbwyntio ar ‘bynciau’. Felly, yn aml, 
mae gan feysydd dysgu fel ABCh statws is yng ngolwg dysgwyr, eu rhieni a 
chymdeithas yn gyffredinol. Mae hyn i gyd yn gwasgu ar y meysydd addysg 
hyn sy’n datblygu, er bod y rhain yn bethau sydd eu hangen fwyaf ar 
ddysgwyr i’w paratoi ar gyfer bywyd yn y gymdeithas fodern ac ar gyfer 
gwaith yn y 21ain ganrif. 

 
17.  Mae angen newid y patrwm. Yn gyntaf, dylem ddiffinio beth y mae pobl ifanc 

ei angen o addysg yn y 21ain ganrif. Beth ddylem ei gadw o’r cwricwlwm 
ysgolion presennol a beth ddylem gael gwared ohono? Yn benodol, mae’n 
rhaid i ni: 
• ddatblygu barn gyffredin ynglŷn â’r blaenoriaethau mewn addysg i 

ddiwallu anghenion dysgwyr yn y dyfodol, gan ystyried anghenion 
ehangach Cymru; 

• ailfeddwl am yr hawliau sy’n adlewyrchu’r blaenoriaethau hyn; 
• archwilio’r cwricwlwm yn ofalus ac yn feirniadol, gan gydnabod mai un 

dimensiwn yn unig yw’r ‘cynnwys’; 
• darparu ar gyfer dewisiadau unigol, cryfderau/anghenion ysgolion a 

chymunedau; ac 
• ystyried beth sydd angen ei asesu, pam, sut a phryd. 

 
18.  Mae dogfen ymgynghori Llywodraeth Cynulliad Cymru, Llwybrau Dysgu 14-

19 yn nodi hyn yn glir, gyda darpariaeth yn seiliedig ar y dysgwr yn hytrach 
na’r darparwr. Mae ACCAC yn croesawu’r gwahoddiad yn y ddogfen hon i roi 
cyngor, yng nghyd-destun ei adolygiad arfaethedig o’r Cwricwlwm 
Cenedlaethol, ar a yw gofynion statudol Cyfnod Allweddol 4 yn parhau i fod 
yn briodol. Mae hon yn agwedd bwysig ar y broses cynllunio strategol sydd ei 
hangen i symud o’r trefniadau presennol tuag at ysgol y dyfodol. 

 
19. Yn Y Wlad sy’n Dysgu mae cylch gorchwyl penodol sy’n berthnasol i 

ddatblygu darpariaeth briodol, sy’n seiliedig ar beth a wyddom am y modd y 
mae plant ifanc yn dysgu. Mae’r cylch gorchwyl hwn ‘A ddylid integreiddio, ac 
os felly y ffordd orau i wneud hynny, y Canlyniadau Dymunol presennol (â 
Chyfnod Allweddol 1) a galluogi ymarferwyr i gefnogi cynnydd plant drwy gam 
sylfaenol statudol arfaethedig gyda chwricwlwm yn ymestyn o 3 i 7’ - yn gofyn 
am  arfarniad o effeithiolrwydd yr ymarfer presennol.  

20.  Mae gwledydd eraill eisoes yn archwilio dewisiadau radical eraill. Er 

enghraifft, mae’r CCEA sef ein sefydliad cyfatebol yng Ngogledd Iwerddon 
wedi cyhoeddi’n ddiweddar “Detailed proposals for the Revised Primary 
Curriculum and its Assessment Arrangements”, sy’n mynd gam o’r ffordd i 
ddiffinio cwricwlwm y dyfodol mewn ysgolion yng Ngogledd Iwerddon. Mae eu 
cwricwlwm arfaethedig ar gyfer Cyfnodau Allweddol 1 a 2 mewn pum rhan: 
• Datblygiad Creadigol, Mynegiannol a Chorfforol 
• Iaith a Llythrennedd 
• Mathemateg a Rhifedd 
• Datblygiad Personol 
• Y Byd o’n Cwmpas. 

 
21. Mae’r meysydd hyn yn cymryd lle y rhestr flaenorol o bynciau, ond, wrth gwrs, 

mae elfennau o’r testunau hynny yn parhau o fewn y meysydd. Ystyriwyd 
asesu ochr yn ochr â chynigion ar gyfer y cwricwlwm. Yr ymagwedd oedd 
pwysleisio effaith asesiad o ansawdd dda o ddydd i ddydd i geisio hybu 
cynnydd. 

 
22. Gan ddefnyddio profiad gwledydd eraill, mae’n rhaid i ni yng Nghymru 

archwilio dulliau eraill o strwythuro’r cwricwlwm i ddysgwyr, efallai mewn tri 
cham: cam sylfaenol; blynyddoedd canol (hyd at 14 oed) a 14-19 fel sail ar 
gyfer Ysgol y Dyfodol yng Nghymru.  

 
23. Byddai’n rhaid cyfuno’r ymagwedd hon â’r argymhellion yn Iaith Pawb: 

Cynllun Gweithredu Cenedlaethol ar gyfer Cymru Ddwyieithog. Bydd yn rhaid 
i ddwyieithrwydd fod yn agwedd sylfaenol ar gwricwlwm “Ysgol y Dyfodol”. 

 
24.  Byddai trefniadau asesu yn datblygu fel cynnyrch o gynnig/cynigion a fyddai’n 

cael eu ffafrio. Mae ymchwil bresennol yn dangos mai asesiad sydd wedi ei 
gynllunio yn benodol i hyrwyddo dysgu yw’r arf unigol cryfaf sydd gennym i 
godi safonau ac i awdurdodi dysgwyr gydol oes. Mae adolygu ac asesu yn 
rheolaidd, sy’n bwydo i mewn i addysgu a dysgu, yn rhan allweddol ac yn 
nodwedd o addysgu a dysgu da.  Er hynny, yn nhermau atebolrwydd 
cyhoeddus, rhaid cael rhyw ffurf o asesiad crynodol ar ddiwedd Cyfnodau 
Allweddol 1, 2 a 3 ac yn fwy felly ôl 14 gyda chymwysterau. Bydd angen elfen 
allanol (neu wedi i wirio’n allanol) mewn perthynas â chymwysterau ac, 
efallai, yng Nghyfnodau Allweddol 2 a 3 hefyd. 

 
25. Dylem felly adeiladu ar yr egwyddorion sy’n sail i’r strwythur presennol o 

asesiad statudol yng Nghymru (fel y’i nodir yn Getting the Best from the 
National Curriculum Assessment Arrangements in Wales 1997 a Y Wlad sy’n 
Dysgu 2001) gyda’r pwyslais ar asesu athrawon, y mae’n rhaid iddo barhau i 
chwarae rhan arwyddocaol yn y dyfodol.  

 
26. Mae Llwybrau Dysgu 14-19 yn cynnig cwricwlwm a model asesu sy’n seiliedig 

ar Gymwysterau y Fagloriaeth Gymreig (WBQ) y mae peilot ohono yn cael ei 
baratoi ar hyn o bryd ar gyfer 2003. Mae’r Fagloriaeth yn rhoi, cyfuniad o 
addysg bersonol a chymdeithasol, dysgu sy’n gysylltiedig â gwaith, 
dealltwriaeth o Gymru, Ewrop a’r Byd ynghyd â chyfleoedd i ddatblygu sgiliau 

allweddol wrth wraidd pob rhaglen myfyrwyr. Mae’n rhoi gwerth cyfartal ar 
lwybrau academaidd, galwedigaethol a chymysg. Mae’n cynnig cam o’r 
ddarpariaeth bresennol i ddyfodol a fydd yn darparu hawliau ehangach i bob 
dysgwr 14-19 mlwydd oed, a lle i arbenigo i adlewyrchu diddordebau a 
dyheadau unigol. 

 
27. Er hynny, mae angen i ni adolygu y baich asesu cyfan ar ddysgwyr, yn 

arbennig yn 14 mlwydd oed. Ar hyn o bryd, efallai fod ein myfyrwyr yn 
defnyddio gormod o’u hamser yn yr ysgol neu’r coleg yn cael eu hasesu ar 
gyfer cymwysterau ar draul dysgu ac ehangu eu profiadau. Fodd bynnag, 
rhaid i ddatblygiadau o’r fath ofal peidio â thanseilio hygrededd cymwysterau 
yng ngolwg cyflogwyr, addysg uwch a’r cyhoedd yn gyffredinol. 

 
Mater 5: Cyllido  
 
28. Nid yw newid llwyddiannus yn bosibl heb adnoddau priodol,wedi eu cynllunio 

yn strategol yn y tymor byr, canol neu hir. 
 
29. Mae ymrwymiad a chyd-drefnu o’r pwys mwyaf. I ddatblygu ysgol y dyfodol fel 

adnodd cymunedol, efallai y bydd angen cyd-drefnu cyllid o ffynonellau sydd 
hyd yn hyn wedi gweithredu’n annibynnol. Heb drefniadau eglur sydd wedi eu 
cytuno ymlaen llaw, mae’r datblygiadau y gobeithiwyd amdanynt yn debygol o 
gael eu llesteirio gan ddadleuon ar sut i ddefnyddio’r arian a phwy ddylai dalu 
am ba agweddau.  

 
30.  Mae cyllido ar gyfer datblygiad proffesiynol a hyfforddiant hefyd yn 

angenrheidiol. Mae gennym weithlu o addysgwyr sydd wedi eu hyfforddi i 
weithredu o fewn y gyfundrefn bresennol. Mae angen gweithlu o addysgwyr 
sydd wedi eu paratoi i addysgu yn ysgol y dyfodol arnom. Mae angen i ni 
hefyd ddatblygu rheolwyr y dyfodol a fydd yn meithrin, gwerthfawrogi ac yn 
datblygu ymhellach weithlu o addysgwyr a fydd yn meddu ar y sgiliau, yr 
hyder a’r awdurdod angenrheidiol. 

 
Mater 6: Ehangu cyfle a chyfranogiad 
 
31.  Yr ydym yn credu y dylai cyflwyno cwricwlwm mwy hyblyg yn yr ysgol fel 

adnodd cymunedol, gyda mwy o sylw i arddulliau amrywiol o ddysgu, defnydd 
o TGCh a mwy o bwyslais ar hunan barch, ehangu cyfleoedd a chyfranogiad. 
Dylai’r mesurau hyn arwain at lwyddiant i fwy o fyfyrwyr, a dysgwyr yn cael 
mwy o gymhelliant i barhau i ddysgu drwy gydol eu hoes. 

 
32.  Ar yr un pryd mae angen gwreiddio addysg fel rhan o bolisi cymdeithasol 

ehangach - i ymdrin â thlodi, tai gwael, iechyd gwael a throseddau. Mae’n 
rhaid i ni sicrhau na fydd y gagendor yn mynd yn fwy rhwng y rhai sydd â 
mynediad i TGCh ar rai sydd heb. Dylai pawb gael cyfle cyfartal - gwledig a 
threfol, siaradwyr Cymraeg a Saesneg. 

Ychwanegu gwerth i’r profiad addysgol ac ysgol 
 
33.  Mae’r syniadau a drafodir uchod wedi eu cynnig yn benodol am fod ganddynt 

y potensial i ychwanegu gwerth i’r profiad addysgol ac ysgol. 
 
Casgliad  
 
34.  Mae’r Awdurdod yn edrych ymlaen at archwilio’r materion hyn ymhellach yng 

nghyfarfod y Pwyllgor. 

